
ლექსიკონი 
 მონარქი -  სახელმწიფოს ერთპიროვნული მმართველი , მეფე 
 დინასტია - ერთი და იმავე გვარის მეფეები, რომლებიც თანამიმდევრობით 

ცვლიან ერთმანეთს  
 ტიტული - საგვარეულო ან ბოძებული საპატიო წოდებულება 
 კურსი- მიმართულება,  გეზი, ორიენტაცია  
 ბიზანტია-რომის იმპერიის ტერიტორიის აღმოსავლეთ ნაწილში არსებული 

ძირითადად ბერძნულენოვანი სახელმწიფო, რომელიც არსებობდა 
გვიან ანტიკურ ხანისა და შუასაუკუნეების პერიოდში; მისი დედაქალაქი 
იყო კონსტანტინოპოლი 

 ბასიანი- ახლანდელი თურქეთის ტერიტორია 
 რუმის სასულთნო- თურქული სახელმწიფო 
 არზრუმი- იგივე ერზურუმი - ქალაქი თურქეთის ჩრდილო-აღმოსავლეთში, 

ერზურუმის პროვინციის ადმინისტრაციული ცენტრი 
 სულთანი -მუსლიმანური სახელმწიფოს ერთპიროვნული მმართველი 
 სელჩუკი- თურქული ტომის  ერთ-ერთი შტოს  წარმომადგენელი 
 შამქორი- ახლანდელი აზერბაიჯანის ტერიტორია 
 დავლა - ომში ნაშოვნი ქონება 
 ალაფი -  ნაძარცვი, ნადავლი, ომში ნაშოვნი ქონება 

 

გაკვეთილის მიზანი  

ფაქტებისა და პერსონაჟების აღწერა და დახასიათება თვალსაჩინონიშნების მიხედვით, 
ახალი ცოდნის გამოყენება  სხვადასხვა  კონტექსტში, მცირე ზომის ტექსტის შექმნა და 
აზრის გასაგებად  ჩამოყალიბება, ძირითადი  გრამატიკული  ერთეულების 
მართებულად გამოყენება როგორც  ტექსტის  შექმნისას,  ასევე  ზეპირიმეტყველებისას,  
შეკითხვების დასმა  და  მაღალი  სააზროვნო დონის  შეკითხვებზე  პასუხის  გაცემა. 

მედიაწიგნიერების მიზნები 

 მოსმენის, დაკვირვების,  კვლევის, კრიტიკული  და შემოქმედებითი აზროვნების,  
ანალიზის, შეჯამებისა და მტკიცებულებებზე დაყრდნობით  დასკვნების 

გაკეთების უნარ-ჩვევათა განვითარება.  სხვადასხვა მედიის მიერ  
გამოქვეყნებული ინფორმაციის  სანდოობის  ანალიზი  და შეფასება. 

 მედიის მიერ გამოქვეყნებულ ინფორმაციაში  სხვადასხვა პერსპექტივისა  და 
ხედვის  იდენტიფიცირება,  ანალიზი  და განხილვა. 

მისაღწევი შედეგები 

ქართ. III. 1. მოსწავლეს შეუძლია ტექსტის დანიშნულებისა და ადრესატის ამოცნობა 
მოსმენით;  შეუძლია სამეტყველო ქცევის წარმართვა ადრესატის გათვალისწინებით.  
ქართ. III. 2. მოსწავლეს შეუძლია ლიტერატურული ტექსტების მოსმენა, გაგება და მათი 
შინაარსის გადმოცემა. 
ქართ. III. 3. მოსწავლეს შეუძლია ძირითადი ენობრივ-გრამატიკული საშუალებების 
სათანადოდ გამოყენება.  
ქართ. III. 5. მოსწავლეს შეუძლია სხვადასხვა სახის საინფორმაციო ხასიათის 
ილუსტრირებულ ტექსტებში ინფორმაციის მოძიება და გაგება. 
ქარ. III. 9. მოსწავლეს შეუძლია ვიზუალურად აღიქვას და/ან თავად შექმნას სხვადასხვა 
ტიპის ტექსტი,  ვიდეო და აუდიომასალა. 
ქართ. III. 11. მოსწავლეს შეუძლია სხვადასხვა სახის მარტივი მიზნობრივი ტექსტების 
დაწერა და შესაბამისად გაფორმება.  
ქართ. III. 12. მოსწავლეს შეუძლია მცირე ზომის ტექსტის დამოუკიდებლად შექმნა და 
აზრის გასაგებად ჩამოყალიბება. 

გამოყენებული მეთოდები/სტრატეგიები 

 ,,კორნელის ჩანაწერების მეთოდი. 
 ,,მართული კითხვის აქტივობა’’.  
 გაგებაზე ორიენტირებული შეკითხვების დასმა. 
 ,,მოთხრობის პირამიდა“. 
 ,,რაფთი“. 
 მიზეზ -შედეგობრივი კავშირის დადგენა. 
 სავარჯიშოებზე მუშაობა. 
 ახალი ლექსიკური ერთეულების გააზრება. 
 პრეზენტაცია. 
 ვიდეოფილმის ჩვენება. 

 

აქტუალურობა 
ინფორმაციის მოძიება,  დამუშავება და ანალიზი. ტექნოლოგიების ეფექტურად 
გამოყენება; საკუთარი შესაძლებლობებისა და ინტერესების უწყვეტი განვითარება; 
ქვეყნის ისტორიის, ინტერესების, კულტურის, ტრადიციებისა და ღირებულებების 
მიმართ საკუთარი პასუხისმგებლობის გააზრება. 

წინარე ცოდნა და საბაზისო უნარ-ჩვევები 

მოსწავლეს შეუძლია: 
 სხვადასხვა სახის საინფორმაციო და ილუსტრირებულ ტექსტებში ინფორმაციის 
მოძიება , გაგება და გამოყენება. მცირე ზომის ტექსტის დამოუკიდებლად შექმნა; 
სასვენი ნიშნების სათანადოდ გამოყენება; მაიკროსოფტის ზოგიერთი პროგრამის 
მოხმარება; ინტერნეტის მიზნობრივად გამოყენება. 
 

ფლობს : 
კითხვის ტექნიკას; ინფორმაციას თამარ მეფისა და იმდროინდელი საქართველოს 
მდგომარეობის   შესახებ; საპრეზენტაციო უნარებს. 
 

გაკვეთილის მსვლელობა - 2 საგაკვეთილო საათი 
მოსწავლეებს ბუკებში წინა დღეს  გადავუგზავნე  ჩემ მიერ გაკეთებული  ციფრული 
სასწავლო რესურსი , ელ. წიგნი ,,თამარ მეფე“ - კლასის მართვის პროგრამის ფაილის 
გავრცელების რეჟიმის გამოყენებით. გთავაზობთ  ელწიგნის აღწერას: ელწიგნში 
გადმოცემულია ისტორიული ცნობები თამარ მეფის  შესახებ. 

თამარ მეფე -  (1160-1213) საქართველოს მონარქი 1184 წლიდან,  
გიორგი მეფის ასული, ბაგრატიონთა სამეფო დინასტიი 
სწარმომადგენელი.  თამარ მეფე იყო წარმატებული მმართველი. 
იგი ყველანაირად ცდილობდა, რომ მამის, გიორგი III-ისა და დიდი 
პაპის, დავით აღმაშენებლის კურსი გაეგრძელებინა  როგორც 
საშინაო, ისე საგარეო მიმართულებით. თამარის მეფობის დროს 
კიდევ უფრო გაძლიერდა საქართველოს საშინაო და საგარეო 
გავლენა.  საქართველოს  სიძლიერით განსაკუთრებით 
შეწუხებული იყო რუმის სასულთნოს მბრძანებელი რუქნადინი. 
რუმის სულთანმა რუქნადინმა 400000 მეომარი შეკრიბა და 
საქართველოსკენ გამოეშურა. რუქნადინმა თამარ  მეფეს მუქარითა 
და შეურაცხმყოფელი სიტყვებით სავსე წერილი გაუგზავნა. 
თამარმა სასწრაფოდ შეკრიბა საქართველოს მხედრობა.  ვარძიამდე 
მიაცილა,  დალოცა და მტრის წინააღმდეგ საბრძოლველად 
გაგზავნა. ბრძოლა გაიმართა ბასიანში 1203 წელს. ეს ბრძოლა 
ქართველების ბრწყინვალე გამარჯვებით დასრულდა.  
საქართველომ კიდევ უფრო განიმტკიცა თავისი პოზიციები 
რეგიონში და სამხრეთის საზღვრები სრულიად გაამაგრა.  

ქართულმა ეკლესიამ თამარ მეფე წმინდანად შერაცხა. 

ტექსტს თანდართული აქვს  უცხო სიტყვათა განმარტებითი  ლექსიკონი, სურათები და 
გამოყენებული ლიტერატურა: 

• ივ.  ჯავახიშვილი ,,ქართველი ერის ისტორია’’ წგნ. 2, თბ., 1965;  

• საქართველოს ისტორია – X კლასი / მ.ვაჩნაძე, ვ.გურული, მ.ბახტაძე / თბილისი, 
„არტანუჯი“, 2005 

 

 

 

 მოსწავლეებს  ბუკებშივე  გადავუგზავნე  შესავსებად კორნელის ჩანაწერების გრაფა. 
კორნელის ჩანაწერების მეთოდი ხელს უწყობს საკითხის უკეთესად დამახსოვრებას, 
კრიტიკული აზროვნების განვითარებას,  ამარტივებს მონაცემის დახარისხებასა და 
დამუშავებას.  მოსწავლეებს უვითარდებათ წერითი მეტყველების კულტურა  და 
დავალებაზე დამოუკიდებლად მუშაობის უნარი.  მოსწავლეებმა უნდა გააკეთონ 
ჩანაწერები გრაფაში.  გრაფაში ჩანაწერების გაკეთება შესაძლებელია ტექსტის 
კითხვისას,  ვიდეოს ყურებისას  და ლექციის მოსმენის დროს. ეს მეთოდი 
განსაკუთრებით  დაწყებითი კლასების  მოსწავლეებს ეხმარება.  გთავაზობთ კორნელის 
გრაფის მოდელს.  

თემის სათაური                                                                                      
სახელი გვარი  
თარიღი 
ძირითადი იდეები 
შეკითხვები 

მნიშვნელოვანი საკითხები 
მოკლე წინადადებები 
მნიშვნელოვანი ინფორმაცია 
ნახატი, რომელიც ინფორმაციის გახსენებაში 
დაგეხმარება 
 

დასკვნა 

 

მოსწავლეებს მივეცი გარკვეული მითითებები იმის შესახებ, რომ დაკვირვებით გაეცნონ  
სასწავლო რესურსს და ინსტრუქციების შესაბამისად შეავსონ თანდართული ცხრილი. 
შემდეგ გაკვეთილზე მოიტანონ შესრულებული დავალება და გაუზიარონ ერთმანეთს. 

სასწავლო რესურსი, რომელიც  წინასწარ გავამზადე, მოსწავლეებსდაეხმარება, რომ მათ 
თავად შეისწავლონ მასალა სახლში მუშაობის პროცესში. მოსწავლეებს საშუალება აქვთ, 
წაიკითხონ და დააკვირდნენ მას იმდენჯერ, რამდენიც მათთვის ინფორმაციის 
გასაგებად,  გასაანალიზებლად, დასკვნების გამოსატანად და სამუშაოს სწორად 
შესასრულებლადაა   საჭირო. მომდევნო გაკვეთილზე საკლასო ოთახში გაგრძელდება 
რეფლექსიის ფაზა, გაკვეთილზე გამოყენებული მრავალფეროვანი აქტივობებით. 
მთელი სასწავლო პროცესის განმავლობაში მოსწავლეები აქტიურად არიან ჩართულნი 
ფიქრის, მსჯელობისა და შემოქმედების პროცესში. 

პირველი  გაკვეთილი  

აქტივობა N1 ( 5წთ) -საშინაო დავალების განხილვა კორნელის ჩანაწერების მიხედვით.   
მოსწავლეები ათვალიერებენ ერთმანეთის დავალებებს. პასუხობენ ერთმანეთის მიერ 
დასმულ  კითხვებს, კითხულობენ დასკვნას.   

კითხვა სავარაუდო პასუხი 
ვისი შთამომავალი იყო თამარ მეფე?  
 

თამარ მეფე დავით აღმაშენებლის 
შთამომავალი იყო. 

რომელ წლებში მეფობდა?  
 

მეფობდა 1184-1213 წლებში. 

ვინ იყვნენ მისი მშობლები?  
 

მისი მშობლები იყვნენ გიორგი მესამე და 
ბურდუხანი. 

რამდენი შვილი ჰყავდა?  
 

ორი: ლაშა გიორგი და რუსუდანი. 

ვინ იყო რუქნადინი?   
 

რუმის სასულთნოს მბრძანებელი. 

რომელ წელს მოხდა ბასიანის ბრძოლა ?  
 

1203 წელს. 

რა იყო ბრძოლის დაწყების მიზეზი?  
 

საქართველოს სიძლიერით შეწუხებული 
რუქნდინის  მიერ  თამარ მეფისათვის  
მუქარით სავსე წერილის გამოგზავნა. 

როგორი იყო თამარის  დროინდელი 
საქართველო? 
 

თამარის მეფობის დროს კიდევ უფრო 
გაძლიერდა საქართველო. 

 

აქტივობა N 2 (7 წთ) მასწავლებელი მოსწავლეებს უსვამს კითხვებს მედიაგზავნილის 
შესახებ: 

კითხვები სავარაუდო პასუხები 
ვინ არის სასწავლო ციფრული რესურსის 
(ელ.წიგნი) ავტორი? როდის შეიქმნა? 

რესურსის ავტორია მასწავლებელი, 
რესურსი შექმნა 2015 წელს. 

რა იყო მისი შექმნის მიზანი?   
 

ჩვენთვის ინფორმაციის  მოწოდება, 
სახელმძღვანელოში არსებული სტატიის 
უკეთ გააზრების მიზნით. 

ვისთვისაა ეს რესურსი  შექმნილი? საიდან 
იცი?  

ეს რესურსი შექმნილია მესამე კლასის 
მოსწავლეებისთვის. 

ვის შესახებაა  ელწიგნში  მოცემული 
ინფორმაცია?  
 

ელწიგნში მოცემული ინფორმაცია თამარ 
მეფის შესახებაა. 

რა ინფორმაცია არ ჩანს ელწიგნში ისეთი,  
რისი ცოდნაც მნიშვნელოვანი იქნებოდა 
თქვენთვის?  
 

არ ჩანს, ბრძოლის ველზე როგორ იყო 
ჯარი განლაგებული. 

თქვენი აზრით, სანდოა თუ არა მასში 
მოცემული ფაქტები,  მოვლენები  და 
მოსაზრებები? 
 

ტექსტში გამოყენებული ფაქტები, 
მოვლენები და მოსაზრებები სანდოა. 

რატომ თვლით სანდოდ ან პირიქით?  იმიტომ, რომ მითითებულია წყარო, 

 საიდანაც ეს მასალაა დამუშავებული. 
რა არის ელწიგნის საშუალებით 
გადმოცემული ინფორმაციის წყარო?  

ივ.  ჯავახიშვილი ,,ქართველი ერის 
ისტორია’’ წგნ. 2, თბ., 1965; 
საქართველოს ისტორია–X კლასი / 
მ.ვაჩნაძე, ვ.გურული, მ.ბახტაძე / 
თბილისი, „არტანუჯი“, 2005. 

 
 

N 3 (10წთ) - ახალი გაკვეთილის კითხვა  
მასწავლებელი  მოსწავლეებს ურიგებს  ფორმატის ფურცელზე ამობეჭდილ უცხო 
სიტყვების განმარტებებს,  შემდეგ  თავიდან ბოლომდე უკითხავს  სახელმძღვანელოში 
(ავტორი ნ.მაღლაკელიძე, ქართული ენა, მე-3 კლასი) მოცემულ ისტორიულ სტატიას.  
გთავაზობთ ტექსტს:    

რუქნადინის  დამარცხება 

თამარ  მეფემ  მრავალი  ომი  გადაიხადა.  ამ  ომებიდან  იგი 
გამარჯვებული  ბრუნდებოდა.   საქართველო   თანდათან  
ძლიერდებოდა.  ძლევამოსილი  საქართველო   შიშის  ზარს  
ჰგვრიდა  დამპყრობლებს.   მტრები  ეძებდნენ  შემთხვევას,  თავს  
დასხმოდნენ  ჩვენს  ქვეყანას  და  აეოხრებინათ  იგი. 

          საქართველოს  ძლიერებით   განსაკუთრებით  
შეშფოთებული  იყო   თურქებით   დასახლებული   რუმის  
სასულთნოს  მბრძანებელი   რუქნადინი.  მან  დიდი  ჯარი  
შეკრიბა  და  მოემზადა   საქართველოს  წინააღმდეგ  
გამოსალაშქრებლად.  რუქნადინი  დარწმუნებული  იყო,  რომ  
თამარ  მეფე  ვერ  გაბედავდა  მის  მრავალრიცხოვან  ლაშქართან  
შებმას   და  უბრძოლველად    დანებდებოდა,  ამიტომ  წინასწარ  
გამოგზავნა  მუქარით   სავსე  ბარათი.  თამარ მეფემ  მიიღო  ეს  
ბარათი.  პასუხის  ნაცვლად,  ჯარი  შეკრიბა  და  მტრის  
შესაგებებლად  გაგზავნა.  ქართველთა  ჯარს   
ხელმძღვანელობდნენ  სახელგანთქმული  სარდლები: თამარის  
ქმარი  დავით  სოსლანი, ზაქარია  მხარგრძელი, ძმები  შალვა  და  
ივანე  ახალციხელები.  თურქები   რაოდენობით  ქართველებს  
ძლიერ  სჭარბობდნენ.  მათ  ჯარში  დაახლოებით  400  ათასამდე  
მეომარი  იყო,  ქართველები  კი  90-ათასიანი  ლაშქარით  
შეეგებნენ   მტერს. გაჩაღდა  სასტიკი  ბრძოლა.  მზის  შუქზე  
ელავდა  ქართველ  მებრძოლთა  ხმლები  და  მუსრავდა   
თურქებს.   უთანასწორო  ბრძოლაში  ქართველ  მეომართა  
მოწინავე  რაზმმა  უკან  დაიხია,   მაგრამ  მალე  ისევ  ძალა  

მოიკრიბა   და  გვერდიდან   შეუტია  მტერს. ქართველების   
მოულოდნელმა  და  ძლიერმა  დარტყმამ   დიდი  არევ-დარევა  
გამოიწვია   მტრის  ჯარში.  თურქების  უზარმაზარი   ლაშქარი  
დაიბნა,  დაიქსაქსა,  პირი  იბრუნა  და  გაიქცა.  შერცხვენილი  
რუქნადინი   ძლივს  გადაურჩა   ტყვედ  ჩავარდნას.  ქართველთა  
ჯარმა  ხელთ  იგდო  თურქების  დროშები,  დიდძალი   დავლა  და  
მრავალი  ტყვე.  ეს  ომი 1203 წელს  გაიმართა   ბასიანთან.  ამიტომ  
ისტორიაში იგი  ბასიანის  ბრძოლის სახელით  არის  შესული.  
ასეთი  გამარჯვება  მრავალჯერ  მოუპოვებია   თამარ  მეფეს   
გარეშე  მტრების  წინააღმდეგ   ბრძოლაში. 

გზადაგზა მოიძებნება და  აიხსნება  უცხო სიტყვები  და გამოთქმები. შემდეგ 
მოსწავლეები ტექსტს კითხულობენ  ნაწილ-ნაწილ. 

N4 (3 წთ) -   სავარჯიშოზე მუშაობა - უცხო სიტყვათა გათვალსაჩინოება. 
მოსწავლეებს ურიგდებათ ფურცელზე ამობეჭდილი სავარჯიშო. მათ უნდა განმარტონ 
მოცემული წინადადებები ისე, როგორც  ესმით. 

გთავაზობთ სავარჯიშოს ნიმუშს: 

ქართულმა ლაშქარმა შიშის ზარი დასცა მტერს - 

თამარ მეფეს რკინისებური ხასიათი ჰქონდა - 

მტერს შემოსევის წადილი გაუქრო - 

მტერი დაიქსაქსა, დაიბნა და პირი იბრუნა - 

 

N 5( 4 წთ.) სახელმძღვანელოს ტექსტზე მუშაობა - ანალიზი 
 მოსწავლეებმა ტექსტში უნდა  იპოვონ პასუხები კითხვებზე,  რომლებიც ჩამოწერილია 
ფორმატის დიდ ფურცელზე და გაკრულია დაფაზე. 

გთავაზობთ კითხვებს: 

1. რა იყო მტრების საქართველოთი დაინტერესების მიზეზი? 
2. რისი იმედი ჰქონდა რუქნადინს და რაში იყო ის დარწმუნებული? 
3. ტექსტში როგორ არის აღწერილი ბრძოლა? 
4. რატომ დამარცხდა ამ ომში რუქნადინი? 

N 6   (6 წთ) - მოთხრობის პირამიდა 

 მოსწავლეები ერთობლივად ავსებენ დაფაზე გაკრულ,  დიდ თაბახის ფურცელზე 
დახაზულ პირამიდის უჯრებს. დაფაზევეა გაკრული მისი შევსების ინსტრუქცია. 

გთავაზობთ ნიმუშს: 

 

 

აქტივობა  N 7(8 წთ ) - ჯგუფური მუშაობა - მცირე ზომის ტექსტის ,,რუქნადინის 
წერილი“ შექმნა და წარდგენა (,,რაფთის “ მეთოდი). 

მოსწავლეებმა თავი უნდა წარმოიდგინონ რუქნადინის ადგილას და მუქარის წერილი 
მისწერონ თამარ მეფეს. მოსწავლეები შეთანხმდებიან  წერილის შინაარსზე. 
დაამზადებენ  კონვერტს. წერილს ჩადებენ კონვერტში და ზედ  დააწერენ ადრესატს და 
ადრესანტს,  ჯგუფის ლიდერები გააკეთებენ ნამუშევრის პრეზენტაციას.  

გთავაზობთ ერთ-ერთი  ჯგუფის მიერ შექმნილი წერილის ნუმუშს. 

,,თამარ მეფევ,  გავიგეთ, რომ თქვენი ქვეყანა ძალიან 
გაძლიერებულა. გიბრძანებთ, დანებდეთ და ოქროულობა 
გადაგვიხადოთ. უარის შემთხვევაში, შემოგესევით და თქვენს 
საქართველოს მიწასთან გავასწორებთ.“ 

აქტივობა  N 8 (2 წთ)  საშინაო დავალება 

დააკვირდით და შეადარეთ ერთმანეთს  ელწიგნში ,,თამარ მეფე“ და სახელმძღვანელოს 
ტექსტში ,,რუქნადინის დამარცხება“გადმოცემული ინფორმაცია. შესადარებლად 
გამოიყენეთ ვენის დიაგრამა. ინტერნეტში მოიძიეთ მოცემული ინფორმაციის 
ამსახველი ფოტომასალა. 

გაკვეთილი  მეორე 

აქტივობაN 1 (4 წთ) საშინაო დავალების განხილვა 

მოსწავლეები წყვილებში განიხილავენ ერთმანეთის საშინაო დავალებას. ბოლოს ერთ-
ერთი მოსწავლე დაფასთან გააკეთებს  დასკვნას. 

აქტივობაN 2 (4წთ) - ვიდეოფილმის ჩვენება 
ინფორმაციის სიღრმისეულად გააზრებისა  და მედიაწიგნიერების განვითარების 
მიზნით, მოსწავლეებს ბუკებში კლასის მართვის პროგრამაში, ეკრანის გაზიარებით, 
ვაჩვენე  3 წუთიანი  ვიდეოფილმი ,,ბასიანის ბრძოლა“1,  რომელიც ჩამოვტვირთე 
YouTube-დან. ფილმი განთავსებული იყო YouTube -ზე  2013 წლის 12 აპრილს ცენტრ 
,,მადაგასკარის“ მიერ. ეს ფილმი გახლავთ ისტორიული ფილმების სერიიდან, 
სახელწოდებით ,, ზღაპრად თქმული ისტორია.“  

ფილმი გამოყენებულია ბრძოლის ამსახველი კადრები,  რუკები, 
ჯარის განლაგების სქემა, თამარ მეფის სურათები,  ისტორიული 
ფაქტები, მოსაზრებები და მოვლენები  ბასიანის ბრძოლის 
შესახებ. მთხრობელი საინტერესოდ გადმოსცემს  ინფორმაციას 
იმის შესახებ, რომ შავი ზღვის სამხრეთ სანაპიროზე ოდითგანვე 
ქართველური ტომები  ლაზები  სახლობდნენ. ეს ტერიტორია 
დიდი ხნით ბიზანტიის იმპერიას  ჰქონდა დაპყრობილი. თამარ 
მეფეს სურდა, წართმეული ტერიტორიები კვლავ 
საქართველოსთვის დაებრუნებინა. ქართული სამეფოს 
მისწრაფებას, ამ მიმართულებით, წინ ეღობებოდა როგორც 
ბიზანტიის იმპერია, ასევე რუმის სასულთნო. მის მბრძანებელს, 
რუქნადინს, უნდოდა საქართველოს ხელში ჩაგდება.  შეკრიბა 
ჯარი და საქართველოსკენ გამოეშურა, თან მუქარით სავსე 
წერილი გამოუგზავნა თამარ მეფეს და დამორჩილება უბრძანა.  
თურქეთის ლაშქარი ბასიანში დაბანაკდა. რუქნადინის საპასუხოდ 
თამარმა სასწრაფოდ შეკრიბა ლაშქარი, ვარძიამდე მიაცილა და 
დალოცა.  ბრძოლა გაიმართა 1202 წელს ბასიანში. ქართველთა 

                                                        
1https://www.youtube.com/watch?v=UF9dxU0JfkE 

ჯარის საერთო ხელმძღვანელი დავით სოსლანი იყო. ქართველები  
მტერს მოულოდნელად დაესხნენ  თავს.  მოულოდნელმა 
თავდასხმამ სელჩუკთა ლაშქარში დიდი არევ-დარევა გამოიწვია.  
ქართველთა მეწინავე რაზმმა  ურიცხვი მტერი ვეღარ შეკავა და 
უკან დაიხია. რუქნადინს ბრძოლა მოგებული ეგონა.  ამ დროს  
დავით სოსლანმა სამხედრო ხერხს მიმართა და მტერს ორმხრივი 
დარტყმა მიაყენა. მტერმა ვეღარ გაუძლო ორმხრივ შეტევას და 
უკან დაიხია.  სულთანის ყველაზე დიდ სამხედრო ძალაზე 
გამარჯვებამ საქართველო აღმოსავლეთში უძლიერეს 
სახელმწიფოდ  აქცია. 

აქტივობა N 3 (8 წთ) კითხვა-პასუხის მეთოდის გამოყენებით განიხილავენ 
ვიდეოფილმს. 

კითხვა სავარაუდო პასუხი 
ვინ არის ვიდეოს ავტორი? საიდან 
მიხვდით?  
 

ვიდეოს ავტორი ცნობილი არ არის, 
ფილმის ბოლოს არაა ტიტრები, სადაც 
იქნებოდა ინფორმაცია ავტორზე.  

რა იყო მისი შექმნის მიზანი? 
 

ჩვენთვის ბასიანის ბრძოლის შესახებ 
უფრო ცხადი და ნათელი ინფორმაციის 
მოწოდება, რომელიც ანალიზში 
დაგვეხმარება. 

ვინ შეიძლება ისარგებლოს ამ ფილმით?  
 

ფილმით შეიძლება ისარგებლოს ყველა  
დაინტერესებულმა ადამიანმა. 

რატომაა ეს ფილმი თქვენთვის 
მნიშვნელოვანი?  
 

ინფორმაცია მივიღეთ ისტორიული 
ფაქტების და მოვლენების შესახებ. 

სასარგებლო იყო თუ არა ამ ფილმის 
ჩვენება თქვენთვის? რატომ? 
 

სასარგებლო იყო იმიტომ, რომ  უფრო 
კარგად  გავიგე, თუ როგორ სძლია  
ქართველთა 90 ათასიანმა რაზმმა მტრის 
400000  ლაშქარს. 

რის შესახებაა ეს ფილმი? 
 

ეს ფილმი მოგვითხრობს ბასიანის 
ბრძოლის შესახებ. 

რა  ინფორმაცია ჩანს ამ ფილმში?  
 

ფილმში ჩანს საქართველოს მაშინდელი 
მდგომარეობა,  ბრძოლა ძლიერი მტრის 
წინააღმდეგ და ბრწყინვალე გამარჯვება 

რა არის ისეთი  ფილმში, რის შესახებაც 
ვერ ნახეთ ინფორმაცია ბეჭდურ მედიაში?   
 

ფილმში დაწვრილებითაა აღწერილი 
სამხედრო სტრატეგია.  ბეჭდურ მედიაში 
არ ჩანს, სად გაიქცა რუქნადინი. 

თქვენი აზრით, რამდენად სანდოა 
საინფორმაციო წყარო?   
 

ვფიქრობ, რომ სანდოა, რადგან ფილმში 
გამოყენებული ფაქტები და მოვლენები 
დაემთხვა სახელმძღვანელოში მოცემულ  
და ისტორიულ სტატიაში მოყვანილ 

ფაქტებს და მოვლენებს. 
თუ იყო  ორივე წყაროში წარმოდგენილი 
ერთი და იგივე ფაქტი განსხვავებულად 
გადმოცემული?  
 

დიახ, იყო:  სახელმძღვანელოში ეწერა, 
რომ ბასიანის ბრძოლა ჩატარდა 1203 წელს,  
ფილმში კი  1202 წელია მოხსენებული. 
სტატიაში წერია,  რომ რუქნადინი დაიჭრა,  
ფილმში კი არაფერს ამბობენ ამ  ფაქტთან 
დაკავშირებით. 

სად და როგორ იქნა გაზიარებული 
საზოგადოებისთვის?   
 

ფილმი  ატვირთული და გაზიარებულია 
ვიდეოპორტალ YouTube- ზე 2013 წლის 12 
აპრილს. 

 

N 4 (3 წთ) - დააკავშირე- დიფერენცირებული სავარჯიშოები მთელი კლასისთვის 

შედარებით სუსტმა მოსწავლეებმა უნდა   დააკავშირონ ერთმანეთთან მსგავსი 
მნიშვნელობის სიტყვები, შედარებით ძლიერებმა  კი  უნდა დააკავშირონ მიზეზი 
შედეგთან. 

გთავაზობთ სავარჯიშოების ნიმუშს: 

 

დააკავშირე მსგავსი შინაარსის სიტყვები 

თავგანწირული                             სახელოვანი 

ძლევამოსილი                                უთვალავი 

ურიცხვი                                         თავდადებული 

სახელგანთქმული                        ძლიერი 

მუსრავდა   

დაიფანტა                                          ცნობილი 

დაიქსაქსა                                         ანადგურებდა 

N 6 (20 წთ) – ჯგუფური მუშაობა.  

თემაზე  ,,რუქნადინის დამარცხება“ მოსწავლეთა ჯგუფებს ვთავაზობ  მუშაობას 
შემდეგი მიმართულებებით: 

 პრეზენტაციის აწყობა პროგრამა ,,power point”-ში; 
 საგაზეთო სტატიის დაწერა; 
 კომიქსების გაკეთება. 

სამივე ჯგუფი ირჩევს სლაიდებზე პრეზენტაციის მომზადებას. ჯგუფის ლიდერები 
წარადგენენ ნამუშევრებს  ბუკებში კლასის მართვის პროგრამის საშუალებით (მათ 
ბუკებში ჰქონდათ პრეზენტაციისთვის  საჭირო სურათები, რომელთა მოძიებაც 
დავალებული ჰქონდათ წინასწარ).  

N7 (3 წთ)- ურთიერთშეფასება 

მოსწავლეებს ვაცნობ პრეზენტაციის შეფასების რუბრიკას. ისინი ვერბალურად აფასებენ 
ერთმანეთის პრეზენტაციებს. 

N 8 (2 წთ)- საშინაო დავალება 

მოსწავლეებმა თავი უნდა წარმოიდგინონ  ჟურნალისტის როლში და   ბუკებში  
ვებკამერის გამოყენებით მოამზადონ 3 წუთიანი რეპორტაჟი იმაზე, თუ როგორ 
გააცნობენ ამ ამბავს საზოგადოებას. 

სწავლის შედეგები 

მოსწავლეები შეძლებენ მონაწილეობას ჯგუფურ აქტივობებში. თემის ადეკვატურად 
შეარჩევენ სამეტყველო სტილს. ტექსტში იპოვიან კონკრეტულ ინფორმაციას, 
ამოიცნობენ   სხვადასხვა ინფორმაციას შორის არსებულ  მიზეზ-შედეგობრივ 
კავშირებს; ინფორმაციის გადმოსაცემად შეადგენენ საპრეზენტაციო პროგრამას 
(სლაიდშოუს); შეძლებენ ტექსტის ვიზუალიზებას,  ვარაუდების ჩამოყალიბებას, ახსნა-
განმარტებას, შეკითხვების დასმას, პასუხების მოძიებას, კავშირების დამყარებასა და 
შეჯამებას; შეძლებენ წერას მარტივი ინსტრუქციების შესაბამისად; ტექსტის შედგენის 
დროს გამოიყენებენ ახლად შესწავლილ სიტყვებსა და ფრაზებს.   
 

მოსწავლეებს უვითარდებათ: შემოქმედებითი  და კრიტიკული აზროვნების,  
პრობლემის გადაჭრის, კომუნიკაციისა და თანამშრომლობის, საინფორმაციო , მედია და 
ისტ  წიგნიერების, დამოუკიდებლად  მუშაობის, სოციალური და კულტურული უნარ-
ჩვევები. 

შეფასება:   მასწავლებელი   ახდენს   მოსწავლეთა   განმავითარებელ   შეფასებას 
დაკვირვების საფუძველზე.  
 კითხვა, წერა, ინფორმაციის დამუშავება; 
 მსჯელობა; 
 სავარჯიშოების შესრულება; 
 მუშაობა ინდივიდუალურად, ჯგუფებსა და წყვილებში; 
 პრეზენტაცია; 
 აქტიურობა /ჩართულობა; 
 ბუკის გამოყენება; 
 დროის ლიმიტის გათვალისწინება. 

მოსწავლეები აფასებენ ერთმანეთის ნამუშევრებს  მულტიმედია პრეზენტაციის 
შეფასების რუბრიკის გამოყენებით. გთავაზობთ შფასების რუბრკას: 

პრეზენტაციის შეფასების რუბრიკა 
 

კრიტერიუმები 
 

კი არა 

პრეზენტაციას აქვს შესავალი, ძირითადი ნაწილი 
და დასკვნა 

  

თემა გასაგებად არის წარმოდგენილი   

ლოგიკურია და კარგად ჩამოყალიბებული 
 

  

ფლობს  აუდიტორიას   

საუბრობს  გამართულად   

არგუმენტირებულია, გამყარებულია ფაქტებით   

იყენებს  შესაბამის ტექნოლოგიას   

დასკვნები ორიგინალური და დამაჯერებელია 
 

  

სრულყოფილად სცემს პასუხს ყველა შეკითხვას 
 

  

იყენებს თვალსაჩინოებებს 
 

  

იცავს დროის ლიმიტს 

გამოყენებული  ლიტერატურა 

1. ეროვნული სასწავლო გეგმა 2011-2016 
2. წიგნიერება - მასწავლებლის სახელმძღვანელო-პაატა პაპავა; თამარ ჭანტურია; 

[თბ. შპს ,,მწიგნობარი’’] 2012 წელი 2 
3. ბავშვზე ორიენტირებული სკოლის გზამკვლევი - [თბ.სამოქალაქო განვითარების 

ინსტიტუტი] 2012 წელი  
გამოყენებული მულტიმედია რესურსი 

4. ,, ზღაპრად თქმული ისტორია.“   https://www.youtube.com/watch?v=UF9dxU0JfkE 

 


